
Në prill 1996, sekretari amerikan për tregëti Ronald H. Brown udhëhoqi një mision tregëtar në 

Evropën Juglindore që kishte për qëllim promovimin e demokracisë dhe tregëtisë në një rajon që sapo 

kishte kaluar nëpër një periudhë luftërash. Ngaqë besonte se tregëtia ndërkombëtare dhe rritja e 

investimeve do të lehtësonin rrugën drejt një demokracie dhe paqeje të qëndrueshme në rajon, ai 

dëshiroi që personalisht të sjell liderët e kompanive amerikane për t’u takuar me liderët e kompanive 

dhe qeverive lokale të cilët do të krijonin ardhmërinë ekonomike të këtyre shteteve të reja. Për fat të 

keq, jeta e sekretarit Brown dhe 34 personave të tjerë u shua në mënyrë tragjike kur aeroplani me të 

cilin po udhëtonin u rrëzua në afërsi të aeroportit të Dubrovnikut, para se ata të kishin mundësinë për 

të përfunduar misionin.  

Këtë vit, në pesëmbëdhjetë vjetorin e vdekjes së tyre, Ambasada e SHBA-ve në Kroaci dhe Zyra e 

presidentit të Kroacisë së bashku organizuan një konferencë që ka për qëllim të vazhdojë synimin e 

këtij misioni dhe të përkujtojë sekretarin Brown dhe delegacionin e tij duke qenë bashkë-nikoqir të 

“Forumit Brown: SHBA-të dhe tregëtia dhe investimet në Evropën Juglindore” që organizohet në nder 

të tyre.  

Kjo ishte kohë e qëlluar për një eveniment të tillë, periudhë kur shtetet e rajonit të Evropës Juglindore 

po përpiqen të tejkalojnë krizën ekonomike globale dhe të ndërtojnë një model më të qëndrueshëm 

për zhvillim, tregëti dhe investim. Forumi siguroi një mundësi të veçantë për udhëheqësit qeveritar 

dhe ata afaristë të vendeve të rajonit që të bashkohen me zyrtarët qeveritarë dhe liderët afaristë të 

SHBA-ve për të zhvilluar një diskutim të gjerë mbi mënyrat për të tërhequr investime të huaja dhe 

aktivitete tregëtare në Evropën Juglindore, si dhe për të krijuar partneritete afariste mes bizneseve të 

rajonit dhe atyre nga SHBA-të.  

Forumi gjithashtu promovoi mundësi për kontakte të drejtpërdrejta mes kompanive dhe kontakte me 

zyrtarët qeveritar të rajonit me qëllim që të hulumtohen mundësitë për partneritet dhe zhvillim. 

Ambasadori Reeker, së bashku me zyrtarë të Qeverisë së Maqedonisë dhe disa liderë të bizneseve në 

Maqedoni, morrën pjesë në këtë eveniment dy-ditor në kërkim të mundësive për lidhje të reja 

ekonomike mes Maqedonisë dhe vendeve tjera të rajonit dhe Shteteve të Bashkuara. 

 


